
DAVRIDA OLIY TA’LIMDA 
AXBOROT-ANALITIK 
KOMPETENSIYANI 
SHAKLLANTIRISHNING 
NAZARIY-PEDAGOGIK 
ASOSLARI
Oybek Davlatov
O‘zbekiston davlat san’at va madaniyat instituti
“Ijtimoiy-gumanitar fanlar” kafedrasi dotsenti,
pedagogika fanlari bo‘yicha falsafa doktori (PhD)

Annotatsiya: Maqolada raqamli sivilizatsiya davrida oliy ta’lim tizimida ta’lim oluvchilarning axborot-analitik kompeten-
siyasini shakllantirishning nazariy va pedagogik asoslari tahlil qilinadi. Sun’iy intellekt, katta ma’lumotlar texnologiyalari 
va raqamli platformalarning jadal rivojlanishi ta’lim paradigmasini tubdan o‘zgartirmoqda. Tadqiqotda axborot muhitidagi 
soxta ma’lumotlar, manipulativ kontent va tizimli dezinformatsiya xavflari ko‘rib chiqilib, tanqidiy-refleksiv fikrlashni rivoj
lantirish zarurati ilmiy asoslanadi. O‘zbekiston Respublikasining “Raqamli O‘zbekiston - 2030” strategiyasi va oliy ta’limni 
rivojlantirish konsepsiyasi doirasida axborot-analitik kompetensiyani shakllantirishning davlat siyosati darajasidagi ahami-
yati ko‘rsatiladi. UNESCO axborot va media savodxonligi yondashuvi hamda ACRL axborot savodxonligi Framework 
hujjati asosida kompetensiyaning tarkibiy komponentlari aniqlanadi va pedagogik shart-sharoitlar tizimlashtiriladi.

Kalit so‘zlar: raqamli sivilizatsiya, axborot-analitik kompetensiya, tanqidiy fikrlash, media savodxonligi, axborot xavfsiz
ligi, oliy ta’lim, raqamli transformatsiya, dezinformatsiya.
Abstract: The article analyzes the theoretical and pedagogical foundations of forming learners’ information-analytical 
competence in the higher education system in the era of digital civilization. The rapid development of artificial intelligence, 
big data technologies, and digital platforms is fundamentally transforming the educational paradigm. The study examines 
the risks of fake information, manipulative content, and systematic disinformation in the information environment and sub-
stantiates the need to develop critical-reflective thinking. The importance of forming information-analytical competence at 
the level of state policy is demonstrated within the framework of Uzbekistan’s “Digital Uzbekistan - 2030” strategy and the 
higher education development concept. The structural components of competence are identified based on UNESCO’s 
media and information literacy approach and the ACRL Information Literacy Framework, and pedagogical conditions are 
systematized.

Key words: digital civilization, information-analytical competence, critical thinking, media literacy, information security, 
higher education, digital transformation, disinformation.
Аннотация: В статье анализируются теоретические и педагогические основы формирования информацион-
но-аналитической компетентности обучающихся в системе высшего образования в эпоху цифровой цивили-
зации. Стремительное развитие искусственного интеллекта, технологий больших данных и цифровых плат-
форм коренным образом трансформирует образовательную парадигму. В исследовании рассматриваются риски 
ложной информации, манипулятивного контента и системной дезинформации в информационной среде, а также 
научно обосновывается необходимость развития критико-рефлексивного мышления. В рамках стратегии Респу-
блики Узбекистан “Цифровой Узбекистан - 2030” и концепции развития высшего образования показано значение 
формирования информационно-аналитической компетентности на уровне государственной политики. На основе 
подхода UNESCO к медийной и информационной грамотности, а также документа ACRL Information Literacy 
Framework определяются структурные компоненты компетентности и систематизируются педагогические условия.

Ключевые слова: цифровая цивилизация, информационно-аналитическая компетентность, критическое мыш-
ление, медиаграмотность, информационная безопасность, высшее образование, цифровая трансформация, 
дезинформация.

KIRISH
XXI asr insoniyat taraqqiyotining sifat jihatidan yangi bosqichi - raqamli sivilizatsiya davri sifatida namoyon 

bo‘lmoqda. Sun’iy intellekt, katta hajmdagi ma’lumotlar (big data), keng qamrovli internet imkoniyatlari, bulutli 
texnologiyalar, blokcheyn tizimlari, intellektual raqamli platformalar hamda kengaytirilgan va virtual haqiqat 
texnologiyalarining jadal rivojlanishi jamiyat hayotining barcha sohalarida tub transformatsion o‘zgarishlarni 
yuzaga keltirdi [1]. Ushbu o‘zgarishlar an’anaviy fikrlash muhitini yangicha tafakkur manzarasiga aylantirib, 
dunyoning taraqqiyot xaritasini qaytadan belgilamoqda.

O‘zbekiston Respublikasi Prezidenti Sh. M. Mirziyoyev ta’kidlaganidek1: “Bugun butun dunyo sun’iy intel-
lekt asriga kirdi. Bu texnologiyalar iqtisodiyotdan tortib ta’lim, tibbiyot, qishloq xo‘jaligi va boshqaruv tizimlari-
gacha chuqur kirib bormoqda. Kim izlansa va natija bersa - shu g‘olib bo‘ladi” [2]. Ushbu fikr zamonaviy ta’lim 
tizimi oldida turgan strategik vazifani aniq ifodalaydi: raqobatbardosh, mustaqil fikrlaydigan, axborotni tahlil qila 
oladigan mutaxassislar tayyorlash.

Ushbu dinamika oliy ta’lim tizimining tarkibiy mazmuni, metodologiyasi va didaktik paradigmasiga ham 
sezilarli ta’sir ko‘rsatmoqda. Texnologik o‘zgarishlar davrida inson omiliga va uning aqliy salohiyatiga bo‘lgan 
ehtiyoj har qachongidan ham yuqori cho‘qqiga ko‘tarildi. Bilim va axborot ummonida adashmay yo‘l topish esa 
yangicha tafakkurga ega bo‘lgan shaxs va mutaxassisni talab etmoqda [3].

Maqolaning dolzarbligi shundaki, raqamli makon va ijtimoiy tarmoqlarda soxta axborotlar, manipulativ 
kontent va tizimli yolg‘on ma’lumotlarning shiddat bilan tarqalishi yoshlarning tanqidiy va refleksiv fikrlash 
ko‘nikmalarini shakllantirish zaruratini yanada kuchaytirmoqda. Demak, ta’lim tizimi oldida statik bilim berishdan 
ko‘ra, axborotni ongli, tanqidiy va mas’uliyatli tahlil qila oladigan, raqamli muhitda samarali hamda xavfsiz 
faoliyat yurita oladigan kompetentli shaxsni tarbiyalash vazifasi turibdi [4].

Tadqiqotning maqsadi - raqamli sivilizatsiya sharoitida oliy ta’limda axborot-analitik kompetensiyani 
shakllantirishning nazariy-pedagogik asoslarini tizimli tahlil qilish va ilmiy asoslash.

Tadqiqot vazifalari:
1)	 raqamli transformatsiyaning oliy ta’lim paradigmasiga ta’sirini aniqlash;

2)	 axborot muhitidagi xavf-xatarlarni pedagogik nuqtayi nazardan tahlil qilish;

3)	 axborot-analitik kompetensiya tushunchasining mazmunini oydinlashtirish;

4)	 O‘zbekiston Respublikasining davlat siyosati hujjatlarida ushbu kompetensiyaning o‘rnini ko‘rsatish;

5)	 kompetensiyani shakllantirishning pedagogik shart-sharoitlarini belgilash.

MAVZUGA OID ADABIYOTLAR SHARHI
Raqamli sivilizatsiya, axborot savodxonligi va axborot-analitik kompetensiyani shakllantirish masalalari 

zamonaviy ilmiy tadqiqotlarda keng yoritilmoqda. K. Schwab raqamli texnologiyalar va To‘rtinchi sanoat inqilobi 
sharoitida jamiyat hayotining barcha sohalari tub transformatsiyaga uchrayotganini ta’kidlaydi. Mazkur jarayon 
ta’lim tizimidan ham yangi kompetensiyalarni, xususan, axborotni izlash, tahlil qilish va baholash ko‘nikmalarini 
rivojlantirishni talab etadi.

C. Wardle va H. Derakhshan axborot muhitidagi dezinformatsiya va noto‘g‘ri axborot tarqalishini kompleks 
muammo sifatida tahlil qilgan. Ushbu yondashuv raqamli makonda axborot manbalarining ishonchliligini 
tekshirish, turli dalillarni qiyoslash va tanqidiy fikrlash ko‘nikmalarini rivojlantirish zarurligini asoslashga xizmat 
qiladi.

UNESCOning media va axborot savodxonligi konsepsiyasida axborotni izlash, tahlil qilish, baholash hamda 
undan tanqidiy, axloqiy va mas’uliyatli foydalanish muhim kompetensiyalar sifatida belgilanadi. ACRLning 
Framework for Information Literacy for Higher Education hujjatida esa axborot savodxonligi manba autoritetini 
kontekstual baholash, axborot yaratish jarayonini anglash, tadqiqotni izlanish sifatida tashkil etish va strategik 
qidiruvni amalga oshirish bilan bog‘lanadi.

O. G‘. Davlatovning tadqiqotlarida talabalarda axborot xavfsizligini ta’minlash kompetentligini rivojlan-
tirish masalalari pedagogik jihatdan o‘rganilgan. Ushbu ilmiy yondashuvlar axborot bilan ishlashda nafaqat 
texnologik ko‘nikmalar, balki axborotni anglash, baholash va undan mas’uliyatli foydalanish kompetensiyala
rining ham muhimligini ko‘rsatadi.

Tahlil qilingan ilmiy manbalar raqamli ta’lim sharoitida axborot-analitik kompetensiyani shakllantirishning 
dolzarbligini tasdiqlaydi. Shu bilan birga, mazkur kompetensiyani vositali-texnologik, amaliy-tahliliy va mustaqil 
izlanish-tadqiqot komponentlari birligida hamda aniq pedagogik shart-sharoitlar asosida o‘rganish zarurati 
saqlanib qolmoqda. 

1	 https://zamin.uz/uz/texnologiya/164283-shavkat-mirziyoyev-suniy-intellekt-yangi-sivilizatsiya-poydevori.html

Tadqiqot metodologiyasi nazariy-analitik xususiyatga ega bo‘lib, unda ilmiy adabiyotlar va me’yoriy-
huquqiy hujjatlarni tahlil qilish, qiyosiy tahlil, tizimli yondashuv hamda pedagogik modellashtirish usullaridan 
foydalanilgan.

TAHLIL VA NATIJALAR
1.	 Raqamli transformatsiya va oliy ta’lim paradigmasining o‘zgarishi

Raqamli sivilizatsiya tushunchasi jamiyat hayotining barcha jabhalarida axborot-kommunikatsiya texnolo
giyalarining hal qiluvchi rol o‘ynashini anglatadi. Jahon iqtisodiy forumi ma’lumotlariga ko‘ra, 2025-yilga kelib 
insoniyat tomonidan yaratiladigan ma’lumotlar hajmi 175 zetabaytga yetishi kutilmoqda [5]. Bunday sharoitda 
axborotning o‘zi qimmatli resursga aylanib, uni boshqarish, tahlil qilish va undan samarali foydalanish qobiliyati 
zamonaviy mutaxassisning asosiy kasbiy sifati sifatida e’tirof etilmoqda.

Oliy ta’lim tizimi bu jarayondan chetda qolishi mumkin emas. An’anaviy “bilim beruvchi” modeldan “kompe-
tensiyani shakllantiruvchi” modelga o‘tish jarayoni butun dunyoda kuzatilmoqda. Bu o‘tish quyidagi asosiy 
yo‘nalishlarda namoyon bo‘lmoqda:

Birinchidan, ta’lim mazmunining o‘zgarishi. Statik faktologik bilimlar o‘rniga dinamik ko‘nikmalar - axborotni 
izlash, tahlil qilish, baholash va yangi bilim yaratish qobiliyati ustuvor ahamiyat kasb etmoqda.

Ikkinchidan, ta’lim metodologiyasining yangilanishi. Reproduksion usullardan mahsulotli, tadqiqotga 
yo‘naltirilgan va muammoli o‘qitish usullariga o‘tish zarurati kuchaymoqda.

Uchinchidan, ta’lim muhitining raqamlashtirilishi. Elektron ta’lim platformalari, ochiq onlayn kurslar, raqamli 
kutubxonalar va sun’iy intellektga asoslangan o‘quv vositalari ta’lim jarayonining ajralmas qismiga aylan-
moqda [6].

Shu bilan birga, raqamli transformatsiya ta’lim oldiga yangi muammolarni ham qo‘ymoqda. Texnologik vosi-
talarning ko‘payishi o‘z-o‘zidan ta’lim sifatini oshirmaydi; aksincha, noto‘g‘ri qo‘llanilganda sirtqi bilim, diqqat-
ning tarqalishi va axborotga bog‘liqlik kabi salbiy oqibatlarga olib kelishi mumkin. Shu sababli raqamli muhitda 
axborot bilan ongli va tanqidiy ishlash madaniyatini shakllantirish alohida pedagogik vazifaga aylanmoqda.

2.	 Axborot muhitidagi xavf-xatarlar va tanqidiy fikrlash zarurati

Raqamli makonning kengayishi bilan birga axborot xavflari ham keskin ortdi. Soxta axborotlar (fake news), 
manipulativ kontent, chuqur soxtalashtirish (deepfake) texnologiyalari va tizimli dezinformatsiya kampaniyalari 
jamiyatning axborot ekotizimiga jiddiy tahdid solmoqda [7].

Jahon sog‘liqni saqlash tashkiloti “infodemiya” tushunchasini kiritib, haddan tashqari ko‘p axborot - shu 
jumladan, qasddan tarqatilgan noto‘g‘ri ma’lumotlar - odamlarning ishonchli manbalarni topishini qiyinlash
tirishini ta’kidladi [8]. Bu holat ayniqsa yoshlar orasida xavotir uyg‘otadi, chunki ular axborotni asosan ijtimoiy 
tarmoqlar orqali qabul qiladi va ko‘pincha manbaning ishonchliligini tekshirish ko‘nikmasiga ega emas.

UNESCO o‘zining axborot va media savodxonligi (MIL) yondashuvida axborotni izlash, tahlil qilish, baho-
lash va undan tanqidiy, axloqiy hamda mas’uliyatli foydalanishga doir kompetensiyalar majmuini shakllanti
rishni taklif etadi [9]. Bu yondashuv axborot-tahliliy kompetensiyani faqat texnik ko‘nikmalar bilan cheklamaydi, 
balki manbaning ishonchliligi va kontekstini anglash, dalillarni solishtirish va yangi bilim yaratish bilan bog‘laydi.

ACRL (Association of College and Research Libraries) Framework hujjati ham axborot savodxonligini 
quyidagi asosiy konsepsiyalar orqali belgilaydi: “Authority Is Constructed and Contextual” (Autoritet konstruktiv 
va kontekstualdir), “Information Creation as a Process” (Axborot yaratilishi jarayon sifatida), “Research as 
Inquiry” (Tadqiqot izlanish sifatida), “Searching as Strategic Exploration” (Qidiruv strategik tadqiqot sifatida) [10]. 
Ushbu konsepsiyalar shuni ko‘rsatadiki, zamonaviy axborot savodxonligi axborotni shunchaki topish va qabul 
qilishdan ancha chuqurroq jarayonni - uning yaratilish sharoitini, muallif maqsadini, kontekstual cheklovlarini va 
dalillar bazasini tahlil qilishni talab etadi.

Pedagogik nuqtayi nazardan, bu degani ta’lim oluvchiga tayyor bilim berish emas, balki axborot bilan 
mustaqil ishlash madaniyatini shakllantirish zarur. Ta’lim oluvchi axborotni qabul qilganda quyidagi savollarni 
o‘ziga bera olishi kerak:
1.	 Bu axborot qayerdan kelgan?
2.	 Muallif kim va uning maqsadi nima?
3.	 Qanday dalillar keltirilgan?
4.	 Boshqa manbalar bu ma’lumotni tasdiqlaydimi?
5.	 Bu axborotdan qanday foydalanish mumkin va qanday foydalanish mumkin emas?

3.	 Axborot-analitik kompetensiya: tushuncha va tarkibiy tuzilma

Ushbu maqolada axborot-analitik kompetensiya ta’lim oluvchining turli manbalardan axborotni maqsadli 
izlash, saralash, saqlash, qayta ishlash, tahlil qilish, qiyoslash, baholash va yangi bilim yoki xulosa shaklida 
ifodalash qobiliyati sifatida talqin etiladi. Bunda bilim, amaliy ko‘nikma, shaxsiy tajriba va axborotdan mas’uli-
yatli foydalanish pozitsiyasi bir butun tizimni tashkil etadi.

Axborot-analitik kompetensiyani axborot xavfsizligi tushunchasidan farqlash muhim. Axborot xavfsizligi 
asosan axborot va axborot tizimlarini himoya qilish, shaxsiy ma’lumotlarni asrash va xavflarni kamaytirishga 
taalluqli bo‘lsa, axborot-analitik kompetensiya axborotning mazmuni va ishonchliligini anglash, baholash va 
undan bilim yaratish qobiliyatini ham qamrab oladi [11].

Tadqiqotimizda axborot-analitik kompetensiyaning uchta tarkibiy komponenti ajratiladi:

1.	 Vositali-texnologik komponent - axborotni qidirish, topish, saralash, saqlash, raqamlashtirish, qayta 
ishlash va taqdim etish; axborot xavfsizligi va raqamli gigiyena qoidalariga rioya qilish. Bu komponent 
UNESCO axborot va media savodxonligidagi axborotga kirish, uni tahlil qilish va mas’uliyatli qo‘llash talab-
lari bilan uyg‘un [9].

2.	 Amaliy-tahliliy komponent - manbani maqsadga muvofiq tanlash, manbaning muallifi va kontekstini 
aniqlash, birlamchi va ikkilamchi ma’lumotlarni ajratish, dalillarni tasniflash, turli manbalarni qiyoslash, 
qarama-qarshi ma’lumotlarni aniqlash va asoslangan xulosa chiqarish.

3.	 Mustaqil izlanish-tadqiqot komponenti - muammoni mustaqil qo‘yish, tadqiqot savolini shakllantirish, 
axborot qidiruv strategiyasini belgilash, manbalar korpusini tuzish, dalillarni tahlil qilish, natijani akademik 
uslubda bayon etish va o‘z xulosasini manbalar bilan asoslash. Bu yondashuv ACRLning “Research as 
Inquiry” va “Scholarship as Conversation” konsepsiyalari bilan muvofiqdir [10].
Ushbu uch komponent bir-biri bilan uzviy bog‘liq bo‘lib, vositali komponent texnik asosni, amaliy-tahliliy 

komponent intellektual operatsiyalarni, mustaqil izlanish komponenti esa tadqiqot madaniyatini ta’minlaydi.

4.	 Davlat siyosati hujjatlarida axborot-analitik kompetensiyaning o‘rni

O‘zbekiston Respublikasida ta’lim tizimini modernizatsiya qilish va sohani to‘liq raqamlashtirish davlat siyo-
satining eng ustuvor yo‘nalishlaridan biri sifatida belgilangan. Xususan, O‘zbekiston Respublikasi Prezidentining 
“O‘zbekiston Respublikasi oliy ta’lim tizimini 2030-yilgacha rivojlantirish konsepsiyasini tasdiqlash to‘g‘risida”gi 
farmonida yosh avlodning zamonaviy raqamli kompetensiyalarini, tanqidiy, kreativ va analitik fikrlash qobiliyatini 
rivojlantirish oliy ta’lim muassasalari oldiga qo‘yilgan kechiktirib bo‘lmas strategik vazifa sifatida qayd etilgan [12].

Shuningdek, 2020-yil 5-oktabrdagi “Raqamli O‘zbekiston - 2030” strategiyasini tasdiqlash va uni samarali 
amalga oshirish chora-tadbirlari to‘g‘risida”gi farmonida raqamli texnologiyalarni ta’lim jarayoniga keng joriy 
etish, kadrlarning raqamli savodxonligini oshirish va axborot xavfsizligini ta’minlash masalalari alohida e’tiborga 
olingan [13].

Zamonaviy global mehnat bozori tahliliy fikrlash, texnologik savodxonlik va axborot bilan ishlash malakasini 
ustuvor kasbiy talab sifatida ilgari surmoqda. Jahon iqtisodiy forumining “Kelajak kasblari” hisobotiga ko‘ra, 
2027-yilga kelib eng talab qilinadigan ko‘nikmalar qatoriga analitik fikrlash, kreativ fikrlash, sun’iy intellekt va 
katta ma’lumotlar bilan ishlash, shuningdek, axborot savodxonligi kiradi [14].

Prezidentimizning vaqt omili haqidagi fikri ham pedagogik jihatdan chuqur ahamiyatga ega: “Hammamiz 
ko‘rib turibmiz - bugun zamon juda tez, mislsiz shiddat bilan o‘zgarmoqda. Bahouddin Naqshband hazrat-
lari aytganlaridek, ‘Kim vaqtini zoye ketkazsa, vaqt uning dushmaniga aylanadi’” [2]. Raqamli muhitda vaqtdan 
samarali foydalanish - bu axborot ummonida adashmaslik, noto‘g‘ri ma’lumotlarga vaqt sarflamaslik va to‘g‘ri 
qaror qabul qilish qobiliyati bilan bevosita bog‘liq. Bu esa axborot-analitik kompetensiyaning amaliy ko‘rinishidir.

5.	 Axborot-analitik kompetensiyani shakllantirishning pedagogik shart-sharoitlari

Tahlillar asosida quyidagi pedagogik shart-sharoitlar tizimlashtirildi:

Birinchi shart - muammoli va vaziyatli o‘qitishni joriy etish. Ta’lim oluvchilarga real axborot muhit-
idan olingan muammoli vaziyatlar (masalan, ijtimoiy tarmoqdagi shubhali yangilik, qarama-qarshi ma’lumotlar 
berilgan ikki manba) taqdim etiladi va ular mustaqil tahlil o‘tkazishga undaladi.

Ikkinchi shart - manba tanqidini o‘qitish algoritmini shakllantirish. Ta’lim oluvchi har qanday axborot 
manbasini baholashda quyidagi bosqichlarni bajarishga o‘rgatiladi:

•	 manba nomi va muallifini aniqlash;

•	 yaratilish sanasi va joyini tekshirish;

•	 maqsadli auditoriyani belgilash;

•	 boshqa mustaqil manba orqali kross-tekshiruv o‘tkazish;

•	 yakunda ishonch darajasi haqida ehtiyotkor xulosa qilish.

Bu jarayon ACRLning manba avtoritetini kontekstual baholash tamoyiliga mos keladi [10].

Uchinchi shart - tabaqalashtirilgan yondashuv. Axborot-analitik kompetensiya bir lahzada shakllanmaydi. 
Boshlang‘ich bosqichda ta’lim oluvchi axborotni topish va saralashni (vositali komponent), keyingi bosqichda 
manbalarni qiyoslash va tahlil qilishni (amaliy-tahliliy komponent), yuqori bosqichda esa mustaqil tadqiqot o‘tka-
zish va xulosa chiqarishni (izlanish komponenti) o‘rganadi.

To‘rtinchi shart - raqamli vositalardan maqsadli foydalanish. Qidiruv tizimlari, elektron kataloglar, raqamli 
arxivlar, bibliografik menejerlar va tahlil vositalari vositali komponentni qo‘llab-quvvatlaydi. Biroq texnologi-
yaning o‘zi kompetensiyani shakllantirmaydi: asosiy pedagogik natija axborotni tanlash, baholash va dalillash 
operatsiyalarining o‘quv jarayoniga kiritilishi bilan ta’minlanadi [9; 10].

Beshinchi shart - refleksiv amaliyot. Ta’lim oluvchi o‘z axborot qidiruv jarayonini, qabul qilgan qarorlarini 
va xulosalarini muntazam tahlil qilishga o‘rgatiladi. Bu ACRL Frameworkdagi “Searching as Strategic Explo-
ration” konsepsiyasiga muvofiq bo‘lib, qidiruv jarayonining o‘zi refleksiv va strategik xarakterga ega bo‘lishini 
ta’minlaydi [10].

XULOSA VA TAKLIFLAR
Tahlillar shuni ko‘rsatadiki, raqamli sivilizatsiya davrida axborot-analitik kompetensiyani shakllantirish oliy 

ta’limning strategik vazifasiga aylangan. Sun’iy intellekt va raqamli texnologiyalarning jadal rivojlanishi ta’lim 
paradigmasini tubdan o‘zgartirmoqda: statik bilim berishdan dinamik kompetensiyalarni shakllantirishga o‘tish 
zarurati ortib bormoqda.

O‘zbekiston Respublikasining davlat siyosati hujjatlari - “Raqamli O‘zbekiston - 2030” strategiyasi va oliy 
ta’limni rivojlantirish konsepsiyasi - axborot-analitik kompetensiyani shakllantirishni ustuvor vazifa sifatida belgi-
laydi. UNESCO va ACRL yondashuvlari esa bu kompetensiyaning nazariy asoslarini va tarkibiy tuzilmasini ilmiy 
jihatdan asoslash imkonini beradi.

Axborot-analitik kompetensiyani shakllantirish uchun taklif etilgan uch komponentli model (vositali-tex-
nologik, amaliy-tahliliy, mustaqil izlanish-tadqiqot) va besh pedagogik shart (muammoli o‘qitish, manba tanqidi 
algoritmi, tabaqalashtirish, raqamli vositalardan maqsadli foydalanish, refleksiv amaliyot) oliy ta’lim amaliyotida 
qo‘llanishi mumkin bo‘lgan nazariy-metodik asos hisoblanadi.

Kelgusida ushbu yondashuvni tajriba-sinov asosida tekshirish, kompetensiyaning mezon va indikatorlarini 
ishlab chiqish hamda diagnostika vositalarini validlashtirish maqsadga muvofiqdir.

